
Ilinniartitaanermut Ilisimatusarnermut Nunanullu Avannarlernut 
suleqateqarnermut Naalakkersuisunut Ilaasortaq
Medlem af Naalakkersuisut for Uddannelse, Forskning og Nordisk samarbejde

Inatsisartunut ilaasortaq
Kristian Jeremiassen, Siumut
 
 

§ 37 tunngavigalugu atuarfimmi mamakujuit  Sodavand-illu pillugit apeqqummut 
nr. 2011-105 akissut

Asasara Kristian

Inatsisartut  sulinissamut  maleruagassiaanni  §  37  naapertorlugu,  Naalakkersuisunut 
imaattunik apeqquteqarsimavutit. 

1. Mamakujuit  sodavand-illu  atuarfinni  tamani 
eqquteqqusaajunnaarsinneqarnissaat  pillugu  Naalakkersuisut  qanoq 
isumaqarfigineqarpa?

Akissut:  Naalakkersuisut,  sumiiffinni  meerartatta  ineriartornissaannut 
peqqinnerunissaannullu  pitsanngorsaataasinnaasutut  suliniutit  tamaasa  akuersorpaat. 
Taamaattumik  Naalakkersuisut,  ilaatigut  atuarfinni  mamakujunnik  sodavandinillu 
inerteqquteqarnikkut,  Kommuneqarfik  Sermersuumi  atuartunut  nerisaqarnikkut 
pitsanngorsaataasinnaasunik suliniutitit malinnaaffigissallugit qilanaaraat. 
Maluginiaqquneqassaarli  taamatut  inerteqquteqarneq  atuartut  peqqissusaannut 
pitsaasumik  sunniuteqartarnersoq  qularnaatsumik  ilisimatusarnikkut 
uppernarsineqarsimanngimmat.  Taamaammat  innersuutigineqassaaq 
inerteqquteqarneq  atuarfiup  peqqissutsimik  siuarsaaniarluni  suliniutaanut  tapertatut 
akuutinneqartassasoq.

2. Mamakujuit  sodavand-illu  peqqinnanngissusaat  tamanit  ilisimaneqartoq 
aallaavigalugu  meeqqat  atuarfiinut  eqquteqqusaajunnaarsinneqarnissaat 
sulissutigineqassava?

Akissut:  Atuartitsinerup  ingerlanneqarnissaata  naammassineqarnissaanut  periusissat 
atuarnerullu  nalaani  atuarfiup  atuartunik  nakkutilliinera  pillugit  Namminersornerullutik 
Oqartussat  nalunaarutaat  nr.  11,  14.  maj  2003-meersoq naapertorlugu  atuarfimmi 
siulersuisut  atuarfimmi  torersaarnissamut  maleruagassiortussaapput.  Taamaattumik 
Naalakkersuisut  isumaqarput,  nerisassat-  aamma  imeruersaatit  aalajangersimasut 
atuarfimmi  inerteqqutigineqarsinnaanerannut,  atuarfiup  siulersuisui 
aalajangiisussaatitaasut  tamaaliortoqartariaqartorlu  atuarfimmut  soqutigisaqartut 
atuisullu,  ingammik  atuartut  angajoqqaallu,  isumasioqatigilluarneqareernerisigut. 
Taamaattumik  Naalakkersuisut,  atuarfimmi  nerisassanut  imaluunniit  imeruersaatinut 
aalajangersimasunut, nalinginnaasumik inerteqquteqarnianngillat.

